
Ишмердүүлүк теориясынын өнүгүшүнө  А.Н. Леонтьев  [1] чоң салым кошкон.  А.Н. 

Леонтьев  аң-сезим (акыл-эс)  жана  ишмердүүлүктүн биримдигин,  ишмердүүлүктүн 

түзүлүшүнүн жана акыл-эс түзүлүшүнүн биримдиги катары психиканын өзгөчөлүктөрүнүн 

ишмердүүлүк менен болгон структуралык байланышы жөнүндө жаңы көз караштар менен 

толуктаган. Ар бир ишмердүүлүк аны аткаруунун жолдоруна, аракеттерине ээ,  бирок ар 

бир индивиддин  ишмердүүлүктү аткаруунун жолдору өзүнүн жекечелиги жана 

ишмердүүлүктүн акыркы жыйынтыгы менен башкалардыкынан айырмаланат. 

Максаттар бардык  ишмердүүлүккө конструктивдүү система түзүүчү жана багыт 

берүүчү таасир тийгизет,  анын ичинде окутуу процессинде,  анын мазмунуна,  формасы 

менен методуна да өз таасирин тийгизет жана калыпка келтирүүчү функцияларды 

аткарышат, көпчүлүк даражада анын акыркы жыйынтыгынын кандай болушун шарттап 

(детерминациялап) турат жана жыйынтыгында  максаттар биздин ишмердүүлүктү  

оптимизациялайт.   

Ишмердүүлүк мотивинен инсандык, кунт коюу, ой-жүгүртүү  өзгөчөлүгүн, эмоция 

жана эрк процессин, максатты жүзөгө ашырууга болгон даярдыгынан келип  чыгарын 

көрсөтөт. Ишмердүүлүк мотиви кыймыл-аракет предметине өтүп,  аны иш-аракетке 

айландырып коюу мүмкүнчүлүгүнө ээ. Мотивдин (мотив “козгоо”, “кыймылга келтирүү”) 

өтүшү (мотивдин кыймылы максатка карай жылышы), А.Н. Леонтьевдин пикири боюнча, 

эң маанилүү учур, анткени адамдардын чындыкка карата сапаттык жагынан жаңы 

мамилелери келип чыгат. Мотивди өз күчүн жана жөндөмдүүлүгүн таап жана текшерип 

көрүүгө далалаттануу катары  карап,  С.Л. Рубинштейн  дагы  мотивациянын  

проблемаларына  өзгөчө көңүл бурган [2]. 



Ишмердүүлүктүн мотивациялык  керектөөчүлүк жана операциялык-техникалык 

жактарынын ортосундагы өзгөрүлмө байланыштарда өнүгүү  динамикасы  эске алынат.  

Ушундан улам, медайымдардын  кесиптик  даярдыгын калыптандырууну коомдун 

социалдык керектигин эске алуу менен кароо зарыл. Медайымдардын ишмердүүлүгү, 

башка ишмердиктер сыяктуу эле, аракеттердин чынжыры түрүндө болот, алардын ар бири 

адистин калыптанган кесиптик  сапатынын белгиленген деңгээлине, анын даярдыгы жана 

квалификациясы белгиленген  тепкичине дал келет [3]. 

Медайымдык ишмердүүлүк өзүнүн түзүлүшүндө системалык процесс катары бир нече 

элементке ээ. Алардын биринчиси - социалдык талаптарга ылайык өз ишинин коомдук  

маанисин аныктоо, коомдук максаттарды медициналык  милдеттерге айлантуу. Экинчи 

элемент - бул практикалык иштерди аткара билүү. 

Орто окуу жайларда адистерди сапаттуу даярдоо студенттердин  окуу жайга  келген 

биринчи күнүнөн башталат.  Биринчи эле сабакта студенттерди, алардын келечек кесибинин 

өзгөчөлүгү менен тааныштырып жатып,  окутуучулар  аларды кесиптик билимдер, 

билгичтиктер жана  көндүмдөрдү өздөштүрүүгө, өз алдынча билим алууга жана өзүн-өзү 

жетилтүүгө психологиялык жактан даярдай башташы зарыл. Окуу-тарбия процессинде 

студенттерде  келечек кесибине  карата (кызыкчылык, ага ык алуу) оң мамиледе болуусун, 

өзүн өзү инсан катары жана болочок адис катары өнүктүрүүнү, кесиби боюнча 

квалификациясын жогорулатууга далалаттануу аракетин  калыптандыруу керек.  

Медайымдардын ишмердүүлүгүнүн өзгөчөлүгү болуп, ар түрдүү кырдаалдарда 

акыл–эстүүлүк менен медициналык процедураларды так колдонулган аракеттер тутумун 

аткаруу болуп саналат. 

 Болочок медайымдардын өз ишмердигин уюштуруу татаал процесс болгондуктан, 

бул болочок адистин кесиптик жактан өзүн-өзү өнүктүрүүсүн, өзүн-өзү тарбиялоосун жана 

өзүн-өзү байкоо, өзүн-өзү баалоо аркылуу өз ишмердүүлүгүнө сынчыл ой жүгүртүүсүн да 

камтыйт. Бул кайтарым байланышты түзүү аркылуу өз ишмердигине түзөтүүлөрдү, 

толуктоолорду ишке ашырып барат. Бул маселени чечүүдө медайымдар негизинен 

төмөнкүдөй ишмердүүлүктү  аткара алуусу  аныкталды. 

  Медайымдар бүгүнкү күндө негизинен төмөнкүдөй ишмердүүлүктү  аткара 

алуусу  керек: 

1. Бейтаптарга көмөк көрсөтүү (бейтапты ооруканага кабыл алуу, зарыл учурда алгачкы 

медициналык жардамды көрсөтө билүү), бейтаптын акыбалына карап (өзү жүрө алган, 

төшөктө жаткан, өтө оор абалда төшөктө кыймылсыз жаткан) тазалыгын көзөмөлдөө, 

жардам берүү (шейшебин алмаштыруу, кийимин, көз, кулагын тазалоо), бейтапты 

тамактандыра билүү. 

2. Бейтапты кароо (акыбалына карап кан басымын өлчөө, тамырдын кагышын саноо, дене 

табын өлчөө ж.б.), абалына жараша жардам көрсөтө билүү, бейтапка кусууда жардам берүү 

(ууланууга кабылгандарга ж.б.)  [4]. 

3. Процедураларды аткара алуу (дезинфекциялык-жугушсуздандыруучу эритмелерди 

даярдоону кальций гипохлориди, тетрамин ж.б.).    

4.Таңуу материалдарын даярдоону жана инструменттерди стерилдөөнү, ошондой эле 

алардын колдонууга жарактуулугун аныктай билүү.  

5. Бейтапты пункцияга даярдоо жана процедура учурунда дарыгерге жардам берүүнү билүү 

[5]. 

6.  Физиотерапиялык  дарылоону жана процедураларды аткара билүү. 

7. Парентералдык жол менен дарылоо же ийне саюуну билүү (тери астына, ички териге, ички 

булчуңга, кан тамырга ж.б.). 

8. Абалы өтө оор (өлүп бара жаткан) бейтапка жардам берүүнү билүү. 

9. Бейтап өлгөндөн кийин, паталогиялык анатомия бөлүмүнө жеткирүүнү билүү. 

10. Медицииналык иш кагаздарын толтурууну билүү. 

              Азыркы учурдагы заманбап  медайым кесиптик компетенцияларга жана  инсандык 

сапаттарга ээ болгон компетенттүү адис болушу үчүн: кесиптик ишмердүүлүк үчүн  зарыл 



болгон  билгичтиктерге жана көндүмдөргө ээ болуусу, ой жүгүртүүсүн заманбап денгээлде  

өнүктүрүүсү, коммуникативдик билгичтиктер, өз алдынча билим алуунун  зарылчылыгын 

туюп, өзүнүн окуу ишмердигин уюштуруу  көндүмдөрүнө ж.б. ээ болуусу зарыл.  

